
LLOFFION LLANGYNFELIN

Rhifyn 4, Ionawr 1957

Bellach gyda'r pedwerydd rhifyn hwn o'r "lloffion" fe roddwyd cipdrem
ar hanes y plwyf am flwyddyn gron. Bu'n hyfrydwch croniclo 6 genedigaeth
ac 8 priodas, ond â thristwch mawr y croniclwyd yr 11 marwolaeth.

Yn ystod 1956 fe welir mai o gwmpas y capeli y crynhowyd y rhan fwyaf
o weithgarwch cymdeithasol y plwyf. Daliodd Sefydliad y Merched yn
fywiog a llewyrchus gan roi cymorth ymarferol i bob achos da, a gweith-
redodd y Cyngor Plwyf yn gyson ac nid heb fesur o lwyddiant. Gwnaeth y
Pwyllgor Gwelliannau Lleol ei ran, ond tawel fu'r Gymdeithas Arddio ar
ô1 llwyddiant y Sioe Flynyddol. Nid oes tim pel-droed na Dosbarth
Allanol y gaeaf hwn, a go brin yw aelodau'r Dosbarth Dysgu Gymraeg. Y
flwyddyn hon eto dangosodd y plwyfolion eu haelioni arferol wrth gyfrannu
at fwy nag un achos teilwmg. Purion peth yw adolygu'r sefyllfa ar
drothwy blwyddyn newydd.

Seiliwyd un ysgrif yn y rhifyn hwn ar ddyddiadur a welodd olau dydd
trwy garedigrwydd Miss Lilian Edwards, Llyscynfelyn. Tybed a oes
dyddiaduron eraill ar glawr yn rhywle? Mae'r nodiadau a godwyd o
ddarlith gan y ddiweddar Mrs.Evan Thomas (Mary Elizabeth Pugh), Brynarian,
yn esiampl deg o'r math o wybodaeth y dymunem ei gasglu i'r "Lloffion".

Diolch eto am gefnogaeth ysgrifenwyr a phrynwyr, a dymunwn Flwyddyn
Newydd Ddedwydd Dda i'r plwyfolion i gyd - gartref ac ar grwydr.

Danfoner pob gohebiaeth i'r Golygydd. T 'r Ysgol. Taliesin.
Machynlleth.

Braslun o Hanes y Chwarter: Hydref - Rhagfyr 1956

Priodasau; Tachwedd 24.. MR.JOHN CHARLES TUCKER â MISS MARGARET
RHIANNON JENKINS, Neuadd-yr-ynys,
Taliesin, - yn Rehoboth, Taliesin.

Rhagfyr 22. MR.JOHN FRASER GODDARD â MISS GWLADYS
MOIRA JONES, 5, North Road, Tre'rddôl,
yn Soar, Tre'rddôl.

Rhagfyr 22. MR.IRWIN CLIFFORD ROBERTS} Glan-yr-afon,
Maescletwr, â MISS MYRA JONES,
yn Aberystwyth.

Rhagfyr 26. MR.WILLIAM CYRIL FERRIS â MISS MARY
DAWN DAVIES, Temperance House,
Taliesin, - yn Eglwys Llangynfelyn.

Marwolaethau; Rhagfyr 4. Y Cyn-Sergt.Arthur Hughes Jones, M.M.,
Craig-y-don, Taliesin, yn 66
mlwydd oed.

Rhagfyr 22. Mrs.Annie Bond, 1, New Terrace, Taliesln,
yn 76 mlwydd oed.

Ymadawiad Y Parchedig O.J.Roberts. Llysteg. Taliesln.
Ar ddiwrnod cyntaf y chwarter cafwyd gwybodaeth gan y Parch.O.J.Roberts,

- gweinidog Eglwys Rehoboth, Taliesin, ynghyd â Nasareth, Tal-y-bont, a'r
Graig, Eglwysfach, - ei fod wedi derbyn galwad i fugeilio tair eglwys yng
nghylch Wrecsam, sef Cefn-y-bedd, y Cymau a'r Ffrith. Wedi rhoi ei
"bregeth brawf" ym Mis Bach 1951, dechreuodd y Parch.O.J.Roberts yma fel
bugail ym mis Gorffennaf. Hon oedd ei ofalaeth gyntaf. Symuda i'w gylch
newydd ar ddechrau 1957, wedi bod yn weinidog yma am ryw bum mlynedd a
hanner. Nos Fawrth, Rhagfyr 8, bu cyfarfod ymadawol yn Festri Rehoboth.
Ar ran yr eglwys cyflwynwyd siec sylweddol i Mr.Roberts gan Mr.Lewis Lloyd,
Bodhyfryd, yr ail-hynaf o aelodau'r capel. (Yr hynaf yw Mrs.Jane Ellen
Dunster, Pencae.). Diolchodd i'r bugail am ei wasanaeth a dymuno'n dda
iddo ef, Mrs.Roberts, Tegwen Eleri ac Elfed Wyn. Siaradwyd gan y Parchn.
J.E.Thomas, Brynderw; T.Trefor Parry, Tre'rddôl; Victor Thomas, y Borth;
a Basil E.Jones, Taliesin, a chan y blaenoriaid a rhai aelodau. Tystiai
pawb i addfwynder Mr.Roberts ac i'w barodrwydd bob amser i wneud cymwynas.
Wrth ddiolch dywedodd Mr.a Mrs.Roberts iddynt fwynhau'n fawr eu harhosiad
yn y cylch. Yn ystod y cyfarfod cafwyd 'paned o de. Llywyddwyd yn
ddeheuig gan Mr.Evan Thomas, Brynarian.

Pwyllgor Dewis Bugail: Un deyrnged i wasanaeth Mr.Roberts oedd i'r tair
eglwys yn yr ofalaeth benderfynu mynd ati'n ddi-oed i gael gweinidog
newydd. Nos Sul, Tachwedd 3, penodwyd trwy bleidlais y 4 canlynol i
wasanaethu gyda'r blaenoriaid ar y Pwyllgor Dewis Bugail: Miss Ruth Jones,
Y Berth; Y Parch.Basil E.Jones, B.A., B.D., Oak Villa; Mr.D.R.LLoyd,
Bodhyfryd; a Mr.John White, Y Bwthyn. Bellach y mae'r Pwyllgor hwn, yn
cynnwys cynrychiolaeth o!r tair eglwys, yn prysur chwilio am olynydd,
gyda Mr.Lewis Lloyd, Bodhyfryd, yn llywydd a Mr.Caledfryn Evans, Y.H.,
Tal-y-bont, yn ysgrifennydd.

Cyfarfodydd Diolchgarwch y Cynhaeaf:
Hydref 5. Yn Eglwys Llangynfelyn: Cymun Bendigaid yn y bore (Dwy oedfa -

Cymraeg a Saesneg); Pregeth Saesneg y prynhawn a Chymraeg yr
hwyr. Y pregethwr oedd y Parch.W.D.Davies, Ficer Llanddewi Brefi.

Hydref 16. Yn y "Llan Fach". Pregeth a Gosber gan y Parch.Dewi Thomas,
Ficer Llanfihangel Genau'r Glyn. Gwasanaethwyd yn y cyfarfodydd
i gyd gan y Ficer, Y Parch.Gwilym Parry, D.G.

Hydref 18. Cyfarfodydd unedig y capeli. Bore a phrynhawn, cyfarfodydd
gweddi yn Soar a Rehoboth. Hwyr, pregeth yn Soar gan y Parch.
T.Trefor Parry.

Hydref 23. Cyfarfod Diolchgarwch y Plant yn Rehoboth. Plant y capel
yn adrodd, canu a darllen darnau addas ac yn dwyn rhoddion
a werthwyd at yr achos. Rhoddwyd anerchiad campus i'r
plant gan y Parch.J.E.Thomas, Brynderw. Trefnwyd y cyfarfod
gan Mrs.Basil E.Jones, Oak Villa.

G yl Bregethu Flynyddol Cymdeithas Bobl Ifainc Rehoboth, Hydref 9 a 10.

Pregethwyd gan y Parch.John E.Davies, Gopa, a'r Parch.Robin Williams,
Dinmael. Diddorol cofnodi mai ychydig dros gant oedd yn bresennol y
noson olaf ar waethaf gwrthatyniad y ddrama "Maesymeìllion" yn Nhal-y-bont
Da oedd gweld cynifer, ac fel y dywedodd rhywun "Da fod yr awydd am droi
i mewn yn parhau".

Hydref 17. Dechrau'r Dosbarth Dysgu Cymraeg dan ofal y Parch.T.Trefor Parry,
Tre'rddol. Dyma'r drydedd flwyddyn i'r dosbarth yma gael ei gynnal yn
yr ysgol.
Hydref 19. Ocsiwn yng Ngwarcwm-bach. Dyma'r hysbysiad yn y papur lleol:
"Clear-out Sale of the Whole of the Live and Dead Stock and Part of the
Household Furniture. 25 Head fully attested cattle; 539 Welsh Mountain
Sheep, Poultry, Dogs, Crops, Implements, Household Furniture and Effects.
Sale to commence at 12.30. Lloyd, Herbert and Jones."

Beth tybed fydd hanes Gwarcwm-bach yn awr? Fe gofir mai yma y ganed
Humphrey Jones y Diwygiwr yn 1832. Ymhen tua dwy flynedd byddwn yn sicr
yn dathlu canmlwyddiant Diwygiad 1859.

Gwella'r Ffordd. Tua diwedd mis Hydref dechreuodd gweithwyr y Gyngor Sir
ar y gwaith o roi wyneb newydd i'r ffordd o Ben-cae i lawr hyd Siop y
Temperance, wyneb newydd i'r palmant rhwng Man-teg a Manchester House a
gwneud gwelliannau mawr ar y ffordd o dan yr Ysgol a'r Llan Fach. Cafodd
y Cyngor Plwyf addewid dro'n ôl y rhoddid sylw i'r materion hyn, a
diolchir i'r Cyngor Sir, y swyddogion a'r gweithwyr am waith da.

Tachwedd 1. Ffilm-Ddarlith yn Festri Rehoboth ar "Blant Barnardo Gartref"
gan Y Parch.J.O.James, Ysgrifennydd Teithiol yr Eglwysi Rhyddion yng
Nghymru, ar ran y mudiad. Cafwyd casgliad sylweddol iawn, a gwnaethpwyd
trefniadau ar gyfer casgliadau pellach.

Maescletwr. Ar ddechrau Tachwedd dechreuodd tenantiaid newydd Maescletwr
symud i mewn. Dyna restr o'r tenantiaid cyntaf. Diddorol yw'r enwau
Cymraeg a roddwyd ganddynt ar eu tai.

(1) Mrs.Cassie Davies, Ger-y-nant. Gynt o Stryd y Felin, Tre'rddol.
(2) Mrs.Jean Jones, Gwelfryn. " " " " " "
(3) Mr.W.T.Roberts, Glan~yr-afon. " " Brodawel, Taliesin.
(4.) Mrs.Annie Rees, Hafan. " " Hafan, Taliesin.
(5) Mr.W.T.Jones, Dyfnant. " " Ty Mawr Llan, Llangynfelyn.
(6) Mrs.Mary Jane Evans, Blaen-wern. " " T 'n-y-wern.
(7) Mr.David Nelson, Hyfrydle. " " Stryd y Felin, Tre'rddôl.
(8) Mr.John Thonas, Maesnant. " " " " " "
(9) Mr.O. G. Jones, Tryfan. " " Frongoch Villa, Tre'rddôl.

(10) Mrs.S.Jones, Y Faner. " " I Canol, Ynyslas.


